
ТАДБИРКОРЛИК 
СУБЪЕКТЛАРИНИ 

РИВОЖЛАНТИРИШДА 
САНОАТ ИПОТЕКАСИНИНГ 

ЎРНИ

Султанов Бахром Бегдуллаевич
ТДИУ мустақил изланувчи

Бугунги кунда тижорат банкларининг аксарияти бирламчи ва иккиламчи кўчмас мулк бозорида анча 
фаол бўлиб, унинг улуши асосан уй -жойлар ҳиссасига тўғри келади. Бошқача қилиб айтганда, узоқ 
муддатли ипотека кредитлари деярли фақат уй-жой сотиб олиш учун бериб келинмоқда. Бу табиий 
равишда уй-жой қурилиши билан шуғулланадиган корхоналар сонининг ошишига олиб келмоқда. Бироқ 
мамлакатда қурилиш корхоналари учун яна бир катта имконият мавжуд бўлиб, у саноат объектлари-
нинг қурилишини амалга оширишда намоён бўлмоқда. Бундай имкониятни юзага чиқишида тижорат 
банкларининг ўрни катта бўлиб, улар фуқароларга уй-жой сотиб олишлари учун узоқ муддатли ипотека 
кредитлари бергани каби тадбиркорларга ҳам саноат объектларини сотиб олишлари учун узоқ муддатли 
ипотека кредитларини беришни йўлга қўйишлари керак.

“Саноат ипотекаси” − бу тижорат банклари томонидан тадбиркорларга “тайёр бизнес” шаклида 
бино-иншоотларни узоқ муддатли ипотека кредити асосида сотиб олиш таклифи билан ўша бинонинг 
ўзини гаровга олган ҳолда тақдим этилишидир. Ўзбекистонда саноат ипотекасининг жорий этилиши 
тижорат банкларининг кредитлаш амалиётини янада ривожлантириш билан бирга саноатни ривожлан-
тириш, тадбиркорлик фаолиятини рағбатлантириш ва юқорида айтиб ўтганимиздек, қурилиш корхона-
лари учун қўшимча имкониятларнинг яратилишига олиб келади.

Ўзбекистонда саноат ипотекасини йўлга қўйиш ғоясини биринчи бўлиб давлатимиз раҳбари 2022 
йил 7 ноябрда маҳаллий саноатни янада ривожлантириш бўйича устувор вазифаларга бағишлаб ўтка-
зилган йиғилишда илгари сурган эди. Ушбу йиғилишда Президентимиз иқтисодиётнинг кенг қамровли 
йўналишларидан бири бўлган, кўплаб маҳсулот турлари ва иш ўринлари яратадиган қурилиш материал-
лари ишлаб чиқариш тармоғи корхоналарини қўллаб-қувватлашга қаратилган “саноат ипотекаси” дасту-
рини ишлаб чиқиш ташаббусини билдирди. Бунга биринчи босқичда 7 йилдан кам бўлмаган муддатга 
2 йиллик имтиёзли давр билан 50 миллион АҚШ долларининг йўналтирилиши тўғрисида айтиб ўтил-
ганди1. Орадан салкам бир йил ўтганидан сўнг қабул қилинган “Ўзбекистон–2030” стратегиясида “тад-
биркорларга “тайёр бизнес” шаклида бино бериш механизмларини назарда тутувчи саноат ипотекаси 
тизимини жорий этиш” 2030-йилгача эришиладиган мақсадларнинг самарадорлик кўрсаткичларидан 
бири сифатида қайд этилган2. 

Ўзбекистон Республикаси Вазирлар Маҳкамасининг 2023 йил 26 декабрдаги “140 та илғор саноат 
корхонаси” дастурини амалга ошириш ва “саноат ипотекаси” тизимини жорий қилишга доир чора- 
тадбирлар тўғрисида”ги 684-сонли Қарори билан мамлакатимизда 2024 йилнинг 1 январидан бошлаб 
“саноат ипотекаси” тизими жорий этиладиган бўлди3. 1-расмда жорий этиладиган бундай тизимнинг 
муҳим жиҳатлари кўрсатиб ўтилган. 

1 Ўзбекистон Республикаси Президенти Шавкат Мирзиёевнинг 2022 йил 7 ноябрдаги маҳаллий саноатни янада ривожлантириш 
бўйича устувор вазифаларга бағишланган видеоселектор йиғилиши. www.president.uz 

2 Ўзбекистон Республикаси Президентининг 2023 йил 11 сентябрдаги “Ўзбекистон−2030” стратегияси тўғрисида”ги ПФ – 158-
сонли Фармони. www.lex.uz 

3 Ўзбекистон Республикаси Вазирлар Маҳкамасининг 2023 йил 26 декабрдаги “140 та илғор саноат корхонаси” дастурини 
амалга ошириш ва “саноат ипотекаси” тизимини жорий қилишга доир чора-тадбирлар тўғрисида” ги 684-сонли Қарори. www.
lex.uz 

Шуни таъкидлаб ўтиш жоизки, фаолияти маҳсулот ишлаб чиқариш билан боғлиқ бўлган тадбиркор-
ларнинг ўз ишини зарур инфратузилмага эга бино-иншоотларда йўлга қўйиши иқтисодий жиҳатдан ҳам 
жуда муҳимдир. Мамлакатимиздаги тадбирқорларнинг кўпчилиги бундай имкониятга эга бўлмаганлик-
лари туфайли ўз фаолиятини тайёр бино-иншоотларни ижарага олиш асосида бошлашади. Ижара учун 
тўловлар (кўп ҳолларда юқори ҳажмдаги тўловлар) эса ўз навбатида маҳсулот таннархи ва бундан келиб 
чиққан ҳолда маҳсулотни сотиш нархининг ошишига таъсир кўрсатади. Бундан ташқари, бозордаги иқти-
содий вазиятга қараб ижара тўловларининг ўзгариб туриши, тадбиркорларнинг ўзларига тегишли бўл-
маган бино-иншоот ва инфратузилма объектларини таъмирлаш мажбурияти ва сақлаш харажатлари, 
умуман олганда ижарага берувчининг барча талабларига кўниб ишлаш “мажбурияти” кабилар ҳам тад-
биркорлар фаолиятининг самарали ташкил этилишига халақит беради.

1-расм: Ўзбекистонда 2024 йил 1 январдан бошлаб жорий этиладиган “саноат ипотекаси” тизимининг 
муҳим жиҳатлари4

Бундай талабларни бажара олмаган тадбиркорлар бошқа тўғри келадиган жой излаб топиш, ускуна 
ва жиҳозларни жойидан кўчириб қайтадан ўрнатишга мажбур бўлишиб, бу улардан ортиқча вақт талаб 
қилади ва кутилмаган харажатларнинг юзага келишига олиб келади. Бу вақт оралиғида рақобатчиларга 
ўтиб кетган мижозларнинг ишончини қайта қозониш ва ходимлар ўрнини тўлдириш каби янада мураккаб 
муаммолар пайдо бўлиши мумкин.

Юқоридаги каби муаммолар юзага келишини ҳоҳламайдиган тадбиркорларнинг бир гуруҳи ижарага 
берувчининг барча шартларига рози бўлса, бошқа бир гуруҳи бизнес-режада қурилиш харажатлари 
назарга тутилмаган бўлса-да, ускуна ва жиҳозлар, хомашё сотиб олиш учун олинган кредит ҳисобидан 
қурилишни бошлаб юборади. Бунинг оқибатида, маҳсулот ишлаб чиқаришнинг кечикиши, лойиҳани 
қоплаш муддатининг чўзилиши ва қарздорликларнинг пайдо бўлиши каби муаммолар юзага келиб, улар 
турли хил низоли вазиятларга сабаб бўлади. Бу каби реал муаммолар туфайли мамлакатимизда маҳ-
сулот ишлаб чиқариш билан шуғулланадиган тадбиркорлар учун саноат ипотекасини жорий этиш вақти 

4 Ушбу расмни яратишда Ўзбекистон Республикаси Вазирлар Маҳкамасининг 2023 йил 26 декабрдаги 684-сонли Қароридан 
фойдаланилди. 

келган бўлиб, у тадбиркорларни қийнаб келаётган ижара билан боғлиқ муаммолар учун самарали ечим 
топиб беради.

Умуман олганда, саноат ипотекасининг жорий этилиши ва ривожлантирилиши саноат объектлари-
нинг қурилиш суръатини ўсишини таъминлайди. Бу эса, ўз навбатида, нафақат уй-жой, балки саноат 
объектларини ҳам қуришга ихтисослашган корхоналар сонининг ошишига олиб келади. Содда қилиб 
айтганда, биргина саноат ипотекасининг амал қилиши тижорат банкларининг кредитлаш амалиёти, 
саноат ва қурилиш корхоналари фаолиятининг янада кенгайишига муҳим ҳисса қўшади. Бунинг нати-
жаси мамлакатнинг ижтимоий-иқтисодий ривожланиши, ялпи ички маҳсулот ҳажмининг ўсиши, кўплаб 
турдаги маҳсулотлар ишлаб чиқарилишининг ривожланиши, кўп сонли иш жойларининг яратилиши, ва 
энг асосийси мамлакат иқтисодиётининг инновацион ривожланишида намоён бўлиши мумкин. 

Фойдаланилган адабиётлар рўйхати:
1. Ўзбекистон Республикаси Президенти Шавкат Мирзиёевнинг 2022 йил 7 ноябрдаги маҳаллий саноатни янада 

ривожлантириш бўйича устувор вазифаларга бағишланган видеоселектор йиғилиши. www.president.uz 
2. Ўзбекистон Республикаси Президентининг 2023 йил 11 сентябрдаги “Ўзбекистон−2030” стратегияси тўғриси-

да”ги ПФ-158-сонли Фармони. www.lex.uz 
3. Ўзбекистон Республикаси Вазирлар Маҳкамасининг 2023 йил 26 декабрдаги “140 та илғор саноат корхонаси” 

дастурини амалга ошириш ва “саноат ипотекаси” тизимини жорий қилишга доир чора-тадбирлар тўғрисида”ги 
684-сонли Қарори. www.lex.uz

